
SIFAT MENEJMENTI TIZIMIGA 
INTEGRATSIYALASHGAN XODIMLARNI 
RAG‘BATLANTIRISH MEXANIZMINI 
SHAKLLANTIRISHNING NAZARIY-USLUBIY 

Annotatsiya. Maqolada oziq-ovqat sanoati korxonalarida sifat menejmenti tizimi (SMT) doirasida xodimlarni 
rag‘batlantirish mexanizmini shakllantirishning nazariy-uslubiy asoslari yoritilgan. ISO 9000 oilasi standartlari 
(ISO 9001:2015, ISO 9004:2018, ISO 10018:2020) talablari funksional tahlil qilinib, ularning rag‘batlantirish 
siyosatiga qo‘yadigan talablari tizimlashtirilgan hamda motivatsiya nazariyalari (Maslou, Gertsberg, MakKlelland, 
Vrum, Adams, MakGregor) sifat boshqaruvi konsepsiyalari (PDCA, TQM) bilan uyg‘unlashtirilgan. Tadqiqot 
natijasida sifat maqsadlari – KPI – rag‘batlantirish mezonlari – PDCA monitoringi zanjiriga asoslangan hamda 
SMT hujjatlariga integratsiyalashgan rag‘batlantirish mexanizmining konseptual modeli taklif etilgan.

Kalit soʻzlar: sifat menejmenti tizimi, ISO 9001, xodimlarni ragʻbatlantirish, PDCA, KPI, motivatsiya 
nazariyalari, oziq-ovqat sanoati.

Аннотация. В статье раскрываются теоретико-методологические основы формирования механизма 
стимулирования персонала в рамках системы менеджмента качества (СМК) на предприятиях пищевой 
промышленности. Проведен функциональный анализ требований стандартов семейства ISO 9000 
(ISO 9001:2015, ISO 9004:2018, ISO 10018:2020), систематизированы их требования к политике 
стимулирования персонала, а также интегрированы теории мотивации (А. Маслоу, Ф. Герцберг, Д. 
МакКлелланд, В. Врум, Дж. Адамс, Д. МакГрегор) с концепциями управления качеством (PDCA, 
TQM). В результате исследования предложена концептуальная модель механизма стимулирования, 
интегрированная в документацию СМК и основанная на цепочке: цели в области качества – KPI – 
критерии стимулирования – мониторинг PDCA.

Ключевые слова: система менеджмента качества, ISO 9001, стимулирование персонала, PDCA, 
KPI, теории мотивации, пищевая промышленность.

Abstract. This article examines the theoretical and methodological foundations for developing an 
employee incentive mechanism within the framework of a Quality Management System (QMS) in food industry 
enterprises. A functional analysis of the ISO 9000 family standards (ISO 9001:2015, ISO 9004:2018, and ISO 
10018:2020) was conducted to systematize their requirements for employee motivation policies. In addition, 
major motivation theories (Maslow, Herzberg, McClelland, Vroom, Adams, and McGregor) were integrated with 
quality management concepts (PDCA and TQM). As a result, the study proposes a conceptual model of an 
employee incentive mechanism integrated into QMS documentation and based on the chain: quality objectives 
– KPIs – incentive criteria – PDCA monitoring.

Keywords: quality management system, ISO 9001, employee incentives, PDCA, KPI, motivation theories, 
food industry.

K I R I S H
Oziq-ovqat sanoati korxonalarida sifat menejmenti tizimini (SMT) joriy etish va takomillashtirish jahon 

iqtisodiyotida raqobatbardoshlikni ta’minlashning muhim omillaridan biriga aylanmoqda. Xalqaro standartlashtirish 
tashkiloti (ISO) tomonidan ishlab chiqilgan ISO 9000 oilasi standartlarida SMT samaradorligi ko‘p jihatdan 

xodimlarning sifat maqsadlariga ongli ravishda jalb etilishi va ularning sifat madaniyatini shakllantirishiga 
bog‘liqligi alohida ta’kidlangan. Xususan, ISO 9001:2015 standartining 5.1, 7.1.2 va 7.3-bandlarida rahbariyat 
zimmasiga xodimlarni sifat jarayonlariga faol jalb etish, zarur resurslar bilan ta’minlash hamda sifat siyosati va 
maqsadlari yuzasidan xabardorligini oshirish vazifalari yuklatilgan.

Shunga qaramay, amaliyotda xodimlarni rag‘batlantirish tizimi ko‘pincha mehnat munosabatlari va kadrlar 
boshqaruvi doirasida shakllantirilib, sifat menejmenti tizimidan alohida ko‘rib chiqiladi. Natijada sifat menejmenti 
va inson resurslarini boshqarish o‘rtasida institutsional uzilish yuzaga keladi, bu esa SMTning samarali faoliyat 
yuritishiga salbiy ta’sir ko‘rsatadi.

Mazkur maqolaning maqsadi oziq-ovqat sanoati korxonalarida xodimlarni rag‘batlantirish mexanizmini 
sifat menejmenti tizimining ajralmas boshqaruv elementi sifatida nazariy jihatdan asoslash hamda uni 
shakllantirishning uslubiy yondashuvlarini ishlab chiqishdan iborat.

M A V Z U G A  O I D  A D A B I Y O T L A R  S H A R H I
Sifat menejmenti nazariyasining rivojlanishida U. Deming, J. Juran, K. Ishikava, A. Feygenbaum va F. 

Krosbi tomonidan ishlab chiqilgan ilmiy qarashlar alohida o‘rin tutadi. Ular doimiy takomillashtirish (PDCA) 
sikli, umumiy sifat menejmenti (TQM) tamoyillari hamda xodimlarning faol ishtirokiga asoslangan boshqaruv 
konsepsiyalarini ishlab chiqib, sifat menejmenti tizimining muvaffaqiyati inson omiliga bevosita bog‘liqligini ilmiy 
asoslab berganlar.

Xodimlarni rag‘batlantirishning nazariy asoslari A. Maslou, F. Gertsberg, D. MakKlelland, V. Vrum, J. Adams 
va D. MakGregor tomonidan ishlab chiqilgan motivatsiya nazariyalarida o‘z aksini topgan. Mazkur nazariyalar 
inson ehtiyojlari, mehnat motivlari, adolat tamoyili, kutish nazariyasi hamda boshqaruv uslublarining xodimlar 
faoliyatiga ta’sirini izohlaydi va rag‘batlantirish mexanizmlarini shakllantirish uchun muhim nazariy asos bo‘lib 
xizmat qiladi.

T A D Q I Q O T  M E T O D O L O G I YA S I
Ushbu tadqiqotda motivatsiya nazariyalari mustaqil tadqiqot obyekti sifatida emas, balki sifat menejmenti 

tizimi doirasida rag‘batlantirish qarorlarini ilmiy asoslash vositasi sifatida qo‘llaniladi. Tadqiqotning metodologik 
karkasi Demingning PDCA sikli (rejalashtirish – amalga oshirish – nazorat qilish – takomillashtirish), umumiy 
sifat menejmenti (TQM) tamoyillari hamda EFQM mukammallik modelining «Xodimlar» mezoniga asoslanadi.

Mazkur yondashuv doirasida motivatsiya nazariyalari SMT maqsadlariga mos rag‘batlantirish vositalarini 
tanlash va ularning samaradorligini baholash imkonini beradi. Jumladan, F. Gertsbergning gigiyenik va motivator 
omillari konsepsiyasi moddiy hamda nomoddiy rag‘batlantirish choralarini sifat natijalari bilan differensial 
bog‘lash imkonini bersa, V. Vrumning kutish nazariyasi sifat ko‘rsatkichlari (KPI) asosida rag‘batlantirish 
mexanizmlarining boshqaruv samaradorligini tushuntirishga xizmat qiladi. Shu tariqa motivatsiya nazariyalari 
sifat menejmenti tizimining boshqaruv instrumentlari bilan integratsiyalashgan holda xodimlarning sifat 
maqsadlariga yo‘naltirilgan faol ishtirokini ta’minlashning nazariy asosini shakllantiradi.

T A H L I L  V A  N A T I J A L A R
ISO 9001:2015 standarti sifat menejmentining yettita asosiy tamoyiliga asoslanadi: mijozlarga 

yo‘naltirilganlik, liderlik, xodimlarni jalb etish, jarayonli yondashuv, takomillashtirish, dalillarga asoslangan qarorlar 
qabul qilish hamda munosabatlarni boshqarish. Mazkur tamoyillarning ustuvorlik darajasi tashkilot faoliyatining 
xususiyatiga qarab farqlanishi mumkin, biroq ularning o‘zaro uyg‘un holda qo‘llanilishi samarali va barqaror sifat 
menejmenti tizimini shakllantirishning asosiy sharti hisoblanadi. Tadqiqot nuqtayi nazaridan ayniqsa «liderlik» 
va «xodimlarni jalb etish» tamoyillari muhim ahamiyat kasb etadi, chunki ular rag‘batlantirish mexanizmini 
sifat menejmenti tizimining ajralmas boshqaruv elementi sifatida shakllantirishga metodologik asos yaratadi.

ISO 9004:2018 standartida tashkilotning barqaror muvaffaqiyatini ta’minlashda xodimlar salohiyatini 
rivojlantirish, ularning faolligini qo‘llab-quvvatlash va erishilgan natijalarni e’tirof etish SMTning ustuvor 
yo‘nalishlaridan biri sifatida belgilangan. ISO 10018:2020 standarti esa xodimlarni jalb etish va vakolatlarini 
kengaytirish bo‘yicha amaliy tavsiyalarni o‘z ichiga olgan bo‘lib, rag‘batlantirish siyosatini quyidagi ketma-ketlik 
asosida shakllantirishni tavsiya etadi: xodimlar ehtiyojlarini aniqlash → jalb etish maqsadlarini belgilash 
→ rag‘batlantirish vositalarini tanlash → natijalarni monitoring qilish va baholash.

Mazkur standartlarning qiyosiy tahlili shuni ko‘rsatadiki, ISO 9000 oilasi talablarida xodimlarni rag‘batlantirish 
kadrlar bo‘limining ixtiyoriy funksiyasi sifatida emas, balki sifat menejmenti tizimi hujjatlarida rasmiylashtirilishi 
va boshqarilishi lozim bo‘lgan tizimli boshqaruv jarayoni sifatida talqin etiladi. Shu sababli rag‘batlantirish 

siyosatini sifat siyosati, sifat maqsadlari va ichki audit jarayonlari bilan integratsiyalash SMT samaradorligini 
oshirishning muhim shartlaridan biri hisoblanadi.

ISO 9000:2015 standartiga ko‘ra, sifat menejmenti tizimi tashkilotning sifat sohasidagi siyosati, maqsadlari 
va ushbu maqsadlarga erishishga xizmat qiluvchi o‘zaro bog‘liq jarayonlar majmuasidan iborat. Sertifikatlash 
esa ushbu tizimning xalqaro talablarga muvofiqligini tasdiqlovchi tashqi baholash vositasi bo‘lib, SMT 
mavjudligining majburiy sharti hisoblanmaydi. Ayniqsa oziq-ovqat sanoatida sifat menejmenti tizimi elementlari 
ko‘pincha ISO sertifikatini olishdan avval texnik reglamentlar, milliy standartlar hamda HACCP tamoyillariga 
asoslangan oziq-ovqat xavfsizligi tizimlari orqali shakllanadi. Shu bois mazkur tadqiqotda SMT sertifikatlash 
bosqichi bilan cheklanmagan, balki korxonada sifatni boshqarishga qaratilgan kompleks boshqaruv tizimi 
sifatida talqin qilinadi.

Nazariy-uslubiy tahlil natijalari asosida oziq-ovqat sanoati korxonalari uchun SMTga integratsiyalashgan 
xodimlarni rag‘batlantirish mexanizmining to‘rt bosqichli konseptual modeli ishlab chiqildi.

Birinchi bosqichda ISO 9001:2015 talablari asosida korxonaning strategik sifat maqsadlari belgilanadi. 
Ushbu maqsadlar aniq, o‘lchanadigan va muayyan muddatga mo‘ljallangan bo‘lishi zarur.

Ikkinchi bosqichda sifat maqsadlaridan kelib chiqadigan asosiy samaradorlik ko‘rsatkichlari (KPI) 
shakllantiriladi. Mazkur ko‘rsatkichlar xodimlar faoliyatining sifat natijalarini baholash imkonini beradi. Jumladan, 
mahsulotdagi nuqsonlar ulushi, ishlab chiqarish jarayonini takomillashtirish bo‘yicha takliflar soni, mijozlar 
e’tirozlari darajasi yoki ichki audit natijalari shunday ko‘rsatkichlar jumlasiga kiradi.

Uchinchi bosqichda KPI natijalari moddiy va nomoddiy rag‘batlantirish vositalari bilan bog‘lanadi. Moddiy 
rag‘batlantirish tarkibiga bonuslar, mukofotlar va ish haqi ustamalari kirsa, nomoddiy rag‘batlantirish xodimlarni 
e’tirof etish, malaka oshirish imkoniyatlarini yaratish, martaba o‘sishi hamda jamoa oldida rag‘batlantirish 
kabi choralarni qamrab oladi. Rag‘batlantirish mezonlarining shaffofligi va oldindan belgilanishi boshqaruv 
qarorlarining adolatliligini ta’minlaydi.

To‘rtinchi bosqichda rag‘batlantirish tizimining samaradorligi PDCA sikli asosida muntazam monitoring 
qilinadi. Monitoring natijalari asosida rag‘batlantirish mezonlari, KPI ko‘rsatkichlari hamda sifat maqsadlari 
zarur hollarda qayta ko‘rib chiqiladi. Shu tariqa rag‘batlantirish mexanizmi SMTning uzluksiz takomillashtirish 
tamoyiliga mos ravishda doimiy rivojlantirib boriladi.

Taklif etilgan konseptual model rag‘batlantirishni bir martalik tashkiliy tadbir emas, balki sifat menejmenti 
tizimining uzluksiz takomillashtirish jarayoni bilan integratsiyalashgan boshqaruv mexanizmi sifatida talqin etadi. 
Mazkur model korxona rahbariyatiga sifat maqsadlari va xodimlar manfaatlarini yagona boshqaruv tizimida 
uyg‘unlashtirish imkonini beradi hamda, ayniqsa, ISO 9001 talablari asosida sifat menejmenti tizimini joriy 
etayotgan yoki sertifikatlashga tayyorgarlik ko‘rayotgan oziq-ovqat sanoati korxonalari uchun muhim amaliy 
ahamiyat kasb etadi.

X U L O S A  V A  T A K L I F L A R
Tadqiqot natijalari xodimlarni rag‘batlantirish mexanizmi sifat menejmenti tizimining mustaqil, biroq undan 

ajralmas boshqaruv elementi ekanligini ilmiy jihatdan asoslash imkonini berdi.
Birinchidan, ISO 9000 oilasi standartlari (ISO 9001:2015, ISO 9004:2018 va ISO 10018:2020) talablarining 

tahlili rag‘batlantirish siyosati SMT hujjatlarida rasmiylashtirilishi lozim bo‘lgan tizimli boshqaruv jarayoni 
ekanligini ko‘rsatdi. Natijada rag‘batlantirish kadrlar boshqaruvining alohida funksiyasi emas, balki sifat 
menejmenti tizimining tarkibiy qismiga aylanadi.

Ikkinchidan, klassik motivatsiya nazariyalarini (Maslou, Gertsberg, MakKlelland, Vrum, Adams va 
MakGregor) PDCA sikli hamda TQM tamoyillari bilan integratsiyalash rag‘batlantirish vositalarini tanlash 
uchun ilmiy asoslangan metodologik yondashuvni shakllantiradi. Bunday yondashuv boshqaruv qarorlarining 
subyektivligini kamaytirib, ularning shaffofligini oshiradi.

Uchinchidan, taklif etilgan «Sifat maqsadlari – KPI – rag‘batlantirish mezonlari – PDCA monitoringi» 
modeli rag‘batlantirish mexanizmini uzluksiz takomillashtirish tamoyiliga asoslangan boshqaruv jarayoni sifatida 
tashkil etish imkonini beradi. Ushbu model sifat maqsadlari, xodimlar faoliyati natijalari va rag‘batlantirish 
vositalari o‘rtasidagi uzviy bog‘liqlikni ta’minlaydi.

To‘rtinchidan, ishlab chiqilgan konseptual model oziq-ovqat sanoati korxonalarida sifat menejmenti tizimini 
joriy etish yoki takomillashtirish jarayonida amaliy qo‘llanma sifatida foydalanilishi mumkin. Ayniqsa, ISO 9001 
bo‘yicha sertifikatlashga tayyorgarlik ko‘rayotgan korxonalar uchun u sifat menejmenti va inson resurslarini 
boshqarish tizimlarini yagona boshqaruv mexanizmiga integratsiyalash imkonini beradi.

Kelgusidagi tadqiqotlarda taklif etilgan modelni oziq-ovqat sanoati korxonalari misolida empirik sinovdan 
o‘tkazish maqsadga muvofiqdir. Bunda so‘rovnoma usuli, Cronbach’s Alpha koeffitsiyenti, eksplorator va 
konfirmator faktor tahlili hamda strukturaviy tenglamalar modellashtirish (SEM) kabi statistik usullar yordamida 

modelning ishonchliligi, validligi va amaliy samaradorligini baholash rejalashtiriladi. Mazkur yondashuv ishlab 
chiqilgan konseptual modelning ilmiy asoslanganligi va amaliy qo‘llash imkoniyatlarini yanada mustahkamlashga 
xizmat qiladi.

